
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

O‘ZBEKISTON HUDUDLARIDA BIZNES 
RIVOJLANISHINI PANEL EKONOMETRIK 
MODELLASHTIRISH
Saidova Marhabo Xabibullo qizi
Kadrlar malakasini oshirish va statistik tadqiqotlar instituti tadqiqotchisi 
E-mail: saidovamarhabo1991@gmail.com

Annotatsiya. Ushbu tezisda O‘zbekistonning 14 hududi bo‘yicha 2010–2024-yillardagi 210 ta kuzatuvdan 
iborat balanslangan panel ma’lumotlari asosida biznes rivojlanishiga ta’sir etuvchi omillar ekonometrik 
baholangan. Tadqiqotda Pooled OLS, Fixed Effects (FE) va Random Effects (RE) modellari qiyoslanib, 
F-test, Breusch–Pagan LM va Hausman testlari yordamida FE modeli ishchi variant sifatida tanlangan. 
Multikollinearlikni kamaytirish maqsadida investitsiya, qurilish, aholi daromadlari, bandlik va eksportni 
qamrab olgan besh omilli model shakllantirilgan. Natijalar ushbu omillar bilan biznes rivojlanishi o‘rtasidagi 
statistik bog‘liqliklarni aniqlash imkonini bergan. Shuningdek, model diagnostikasi, hududiy xususiyatlar va 
natijalarni ehtiyotkor talqin qilish zarurligi asoslangan.

Kalit so‘zlar: panel ma’lumotlar, biznes rivojlanishi, ekonometrik modellashtirish, Fixed Effects, Random 
Effects, Hausman testi, multikollinearlik, elastiklik.

Abstract. This thesis examines the factors influencing business development across 14 regions of 
Uzbekistan using a balanced panel dataset comprising 210 observations for 2010–2024. The study compares 
Pooled Ordinary Least Squares (OLS), Fixed Effects (FE), and Random Effects (RE) models. Based on the 
F-test, Breusch–Pagan LM test, and Hausman test, the FE model is selected as the working specification. 
To reduce multicollinearity, a five-factor model incorporating investment, construction, household income, 
employment, and exports is developed. The results identify statistical relationships between these factors and 
business development. The study also emphasizes the importance of model diagnostics, regional heterogeneity, 
and cautious interpretation of econometric findings.

Keywords: panel data, business development, econometric modeling, Fixed Effects, Random Effects, 
Hausman test, multicollinearity, elasticity.

K I R I S H
Hududiy biznes ko‘rsatkichlarida bir vaqtning o‘zida ikki xil manba — hududlar o‘rtasidagi farq va vaqt 

bo‘yicha o‘zgarish mavjud. Oddiy kesim regressiyasi hududga xos doimiy xususiyatlarni hisobga olmasligi, 
oddiy vaqt qatori esa hududlarning geterogenligini yo‘qotishi mumkin. Shu sababli tadqiqotda 14 hududning 
2010–2024-yillardagi 15 yillik ma’lumotlari 210 kuzatuvli balanslangan panel sifatida birlashtirilgan. Maqsad 
biznes ishlab chiqarish hajmi bilan tadbirkorlik faolligi, investitsiya, qurilish, savdo, aholi daromadlari, bandlik va 
eksport o‘rtasidagi shartli bog‘liqlikni hududiy individual effektlar hisobga olingan holda baholashdir [3].

Ma’lumotlar tarkibi. Natijaviy Y ko‘rsatkichi kichik tadbirkorlik subyektlari ishlab chiqargan sanoat 
mahsulotlari va tegishli xizmatlar hajmi sifatida berilgan. Tushuntiruvchi omillar: X1 — faoliyat ko‘rsatayotgan 
kichik tadbirkorlik subyektlari soni; X2 — asosiy kapitalga investitsiyalar; X3 — kichik tadbirkorlik subyektlarining 
qurilish ishlari; X4 — ulgurji savdo hajmi; X5 — aholi jon boshiga umumiy daromad; X6 — kichik tadbirkorlik 
subyektlarida band bo‘lganlar soni; X7 — kichik tadbirkorlik subyektlarining eksport hajmi. Logarifmik 
transformatsiya koeffitsiyentlarni elastiklik sifatida talqin qilish, dispersiyani barqarorlashtirish va qiyshiq 
taqsimot ta’sirini kamaytirish uchun qo‘llanadi [5].

Model tanlash. Pooled OLS barcha hudud va yillarni bitta umumiy regressiya sifatida baholaydi. FE 
modeli vaqt bo‘yicha o‘zgarmaydigan hududiy individual xususiyatlarni alohida erkin hadlar orqali nazorat 
qiladi. RE modeli esa hududiy effektni tasodifiy komponent sifatida ko‘radi. Model tanlash natijalarida F-test FE 
modelining Pooled OLS modelidan afzalligini (p < 0,001), Breusch–Pagan LM testi RE modelining Pooled OLS 
modelidan afzalligini (p < 0,01), Hausman testi esa logarifmik spetsifikatsiyada FE yondashuvini REga nisbatan 
ishchi variant sifatida qo‘llab-quvvatlaganini (p < 0,001) ko‘rsatadi. Shu bilan birga, model tanlovi diagnostik 
tekshiruvlar bilan davom ettirilishi kerak.

1-jadval. 
Panel ekonometrik modellarni tanlash va diagnostika testlari natijalari (2010–2024-yillar)

Diagnostika / mezon Hisobot natijasi Talqin

F-test p < 0,001 FE Pooled OLSdan afzal

Breusch–Pagan LM p < 0,01 RE Pooled OLSdan afzal

Hausman (log model) p < 0,001 FE ishchi variant sifatida afzal

Shapiro–Wilk (qoldiqlar) p = 0,0004 Qoldiqlar normalligi haqidagi gipoteza 
rad etilgan

Kesimlararo bog‘liqlik (CD) p < 0,001 Kesimlararo bog‘liqlik aniqlangan

Geteroskedastiklik BP p = 0,9895 Mazkur testda H0 rad etilmagan

Serial bog‘liqlik DW natijasining panelga mosligi 
tasdiqlanmagan

Panel ma’lumotlariga mos serial 
bog‘liqlik testi qayta bajarilishi zarur

Manba: Muallif ishlanmasi.

Multikollinearlik diagnostikasida ayrim regressorlarda kuchli juft bog‘liqlik qayd etilgan: X3 — qurilish va X4 
— ulgurji savdo o‘rtasida r ≈ 0,92, X2 — investitsiya va X3 o‘rtasida ham yuqori korrelyatsiya ko‘rsatilgan. Bunday 
vaziyat koeffitsiyentlarning barqarorligiga ta’sir qilishi mumkin. Shu sababli X1 va X4 chiqarilgan besh omilli 
muqobil model ishchi spetsifikatsiya sifatida keltirilgan. Biroq omillarni chiqarishning o‘zi serial yoki kesimlararo 
bog‘liqlik muammosini avtomatik bartaraf etmaydi; yangi model uchun ham diagnostika takrorlanishi zarur.

Qayta qurilgan FE tenglamasi quyidagicha berilgan:
ln(Y) = αᵢ + 0,0495·lnX2 + 0,1296·lnX3 + 1,0269·lnX5 + 0,7062·lnX6 + 0,0172·lnX7 + ε.
Log-log shaklida ushbu koeffitsiyentlar o‘lchovsiz elastiklikdir. Boshqa omillar o‘zgarmaganda 

investitsiyaning 1 foiz yuqori qiymati Y ning taxminan 0,05 foiz, qurilishning 1 foiz yuqori qiymati 0,13 foiz, aholi 
daromadlarining 1 foiz yuqori qiymati 1,03 foiz, bandlikning 1 foiz yuqori qiymati 0,71 foiz, eksportning 1 foiz 
yuqori qiymati 0,02 foiz yuqori bo‘lishi bilan bog‘langan. Bu talqin sababiy ta’sir emas; endogenlik, standart 
xatolar va model identifikatsiyasi alohida tekshirilishi kerak.

Dastlabki yetti omilli va qayta qurilgan besh omilli FE modellari qiyoslanganda R² mos ravishda 0,9658 va 
0,9641, tuzatilgan R² 0,9622 va 0,9607 bo‘lgan. RMSE 0,1857 va 0,1902, MAE 0,1398 va 0,1418 ni tashkil etgan. 
AIC va BIC ko‘rsatkichlari ham dastlabki model foydasiga kichikroq qiymat bergan. Demak, regressorlardan 
ikkitasini chiqarish modelni avtomatik ravishda “optimal” qilmaydi. Soddalik, diagnostika, koeffitsiyentlar 
barqarorligi va tanlanmadan tashqaridagi prognoz sifati birgalikda baholanishi lozim.

Panel ma’lumotlarida kesimlararo bog‘liqlikning p < 0,001 darajasida aniqlanishi muhim. Hududlar umumiy 
makroiqtisodiy shoklar, mamlakat miqyosidagi iqtisodiy siyosat choralari, narxlar va savdo kanallari orqali 
o‘zaro bog‘langan bo‘lishi mumkin. Shu sababli oddiy standart xatolar yetarli bo‘lmasligi, umumiy yil effektlari, 
klasterlangan yoki boshqa robast inferensiya usullari talab qilinishi mumkin. Birinchi avlod birlik ildiz testlarining 
turlicha natijalarini ham kesimlararo bog‘liqlik mavjud sharoitda yakuniy I(0)/I(1) tasnifi sifatida qabul qilish to‘g‘ri 
emas.

Amaliy ahamiyati. Panel yondashuvi biznes rivojlanishidagi hududiy va vaqt omillarini bir modelda 
ko‘rish imkonini beradi. Natijalarga ko‘ra, daromad va bandlik koeffitsiyentlari besh omilli ishchi modelda 
nisbatan katta, investitsiya va eksportniki kichikroq. Biroq amaliy boshqaruv tavsiyalarini ishlab chiqishda 
faqat koeffitsiyentlarning kattaligiga asoslanish yetarli emas. Narx bazasi, omillarning endogenligi, hududiy 
geterogenlik va qoldiq xususiyatlari tekshirilganidan keyingina natijalar boshqaruv qarorlariga ehtiyotkorlik bilan 
tatbiq etiladi.

Panelning statistik xususiyatlari. 2010–2024-yillar bo‘yicha 14 hududning 15 yillik kuzatuvlari hudud 
va vaqt o‘lchamlarini birgalikda tahlil qilish imkonini beradi. Tavsifiy tahlil o‘zgaruvchilarda yuqori geterogenlik, 
o‘ngga qiyshiq taqsimot va ekstremal qiymatlar mavjudligini ko‘rsatadi. Juft korrelyatsiyada Y va ayrim 
regressorlar o‘rtasida kuchli bog‘liqlik, xususan, X3 bilan r ≈ 0,92 va X2 bilan r ≈ 0,90 qayd etilgan. Ushbu natijalar 
o‘zgaruvchilar o‘rtasidagi statistik bog‘liqlikni ifodalaydi, biroq sababiy ta’sirni isbotlamaydi. Multikollinearlik 
darajasini baholash uchun esa tushuntiruvchi o‘zgaruvchilarning o‘zaro bog‘liqligini alohida tekshirish zarur. 
Panel modeli hududiy individual effektlarni nazorat qilish orqali bir qator kuzatilmaydigan doimiy farqlarni 

ajratishga yordam beradi, lekin vaqt bo‘yicha o‘zgaruvchi endogen omillar muammosi alohida identifikatsiyani 
talab qiladi [3].

Diagnostika natijalari. Model tanlashdan keyingi diagnostika ishning muhim qismidir. Diagnostik hisob-
kitoblarda Breusch–Pagan testi bo‘yicha gomosedastiklik haqidagi nol gipoteza p = 0,9895 qiymatda rad 
etilmagan, Shapiro–Wilk bo‘yicha qoldiq normalligi p = 0,0004 bilan rad etilgan, kesimlararo bog‘liqlik testi 
esa p < 0,001 natija bergan. Serial bog‘liqlik uchun keltirilgan Durbin–Watson yorlig‘i panel tuzilmasiga 
mos va yaroqli natija sifatida qabul qilinmagan, shu bois panel ma’lumotlariga mos serial bog‘liqlik testini 
qayta bajarish zarurligi ko‘rsatilgan. Shuningdek, VIF har bir regressorning qolgan regressorlarga nisbatan 
regressiyasi asosida hisoblanishi kerak; faqat juft korrelyatsiyani VIF deb talqin qilish mumkin emas. Ushbu 
holatlar besh omilli modelni yakuniy “optimal” model deb e’lon qilishdan oldin takroriy diagnostika zarurligini 
ko‘rsatadi.

Modelni talqin qilish chegaralari. Besh omilli log-log tenglamada daromad va bandlik elastikliklari 
nisbatan katta, investitsiya va eksport koeffitsiyentlari esa kichikroq bo‘lib chiqadi. Biroq ushbu 
koeffitsiyentlarning kattaligi iqtisodiy siyosat choralarining samaradorligini baholash uchun mustaqil mezon 
hisoblanmaydi. Narx bazasi, hududiy umumiy shoklar, standart xatolar, endogenlik va omillar trayektoriyasi 
hisobga olinmasdan “daromad eng muhim sabab” yoki “eksportning ta’siri past” kabi sababiy xulosalar berish 
mumkin emas. Dastlabki yetti omilli FE modeli R², RMSE, MAE, AIC va BIC bo‘yicha ayrim mezonlarda 
besh omilli variantdan yaxshiroq ko‘rinadi; shuning uchun modelni tanlashda soddalik bilan birga diagnostik 
barqarorlik va tanlanmadan tashqaridagi prognoz sifati ham hisobga olinishi lozim. Panel yondashuvining 
ilmiy qiymati aynan koeffitsiyent, noaniqlik va diagnostik cheklovlarni birgalikda talqin qilishda namoyon 
bo‘ladi.

Retrospektiv o‘zgaruvchanlikni talqin qilish. Panel ma’lumotlar bo‘yicha hisoblangan pooled variatsiya 
koeffitsiyentlari hududlararo va vaqt ichidagi farqlarni bir vaqtning o‘zida aks ettiradi. Shu sababli ular 
sof hududiy tengsizlik yoki sof vaqt dinamikasi o‘lchovi sifatida bevosita talqin qilinmaydi. Ishlab chiqarish, 
investitsiya, qurilish, savdo, daromad, bandlik va eksport qatorlarining pooled o‘zgaruvchanligi aynan shu 
cheklov bilan beriladi. Nominal qiymatlar mavjud bo‘lsa, narxlar o‘zgarishi ham tarqoqlikni oshirishi mumkin; 
real o‘sishni baholash uchun bir xil narx bazasi yoki deflyator zarur. Bundan tashqari, 2010–2024-yillardagi 
yillik qator 15 nuqtadan iborat bo‘lib, yillik chastotadagi ushbu ma’lumotlar yil ichidagi mavsumiylikni aniqlash 
imkonini bermaydi. Shu jihatdan panel modelining kuchli tomoni hududiy individual effekt va vaqt o‘lchamini 
birgalikda hisobga olish bo‘lsa-da, uning natijasi ham ma’lumot qamrovi va chastotasi bilan cheklanadi. FE, RE 
va Pooled OLS tanlovi testlar orqali asoslanishi, so‘ng qoldiq diagnostikasi, kesimlararo bog‘liqlik, statsionarlik 
va standart xatolar masalasi tekshirilishi kerak. Ana shunda koeffitsiyentlar hududiy biznes rivojlanishining 
shartli bog‘liqliklarini izchil va qayta tekshiriladigan tarzda ifodalaydi.

Hududiy individual effektlarni talqin qilish. FE modelidagi hududiy individual effektlar nazorat qilinayotgan 
regressorlardan tashqari vaqt bo‘yicha o‘zgarmaydigan kuzatilmagan farqlarni erkin had orqali ushlab 
qoladi. Ayrim hududlar uchun individual αᵢ qiymatlari keltirilgan bo‘lsa-da, ularni “institutsional sifat”, “biznes 
salohiyati” yoki umumiy iqtisodiy reytingning bevosita o‘lchovi deb qabul qilish mumkin emasligi ta’kidlanadi. 
Log tenglamadagi hududiy erkin had boshqa omillar nazorat qilingandagi shartli bazaviy darajani ifodalaydi. 
Masalan, bir hududning αᵢ qiymati boshqasidan yuqori bo‘lishi modelga kiritilmagan barcha ustunliklarni bir xil 
mazmunda jamlaydi degani emas; u geografiya, tarmoq tarkibi, tarixiy hajm, o‘lchov xususiyatlari va boshqa 
doimiy omillarning aralash ta’sirini aks ettirishi mumkin. Shu sababli individual effektlar asosida hududlarning 
qiyosiy reytingini shakllantirishdan oldin ularning iqtisodiy mazmuni alohida aniqlashtirilishi lozim. FE modelining 
afzalligi aynan shu doimiy farqlarni nazorat qilib, vaqt bo‘yicha omillar bilan Y o‘rtasidagi shartli bog‘liqlikni 
ajratishga xizmat qilishidir. Biroq umumiy yil shoklari, kesimlararo bog‘liqlik va endogenlik mavjud bo‘lsa, 
individual effektlarni hisobga olishning o‘zi model spetsifikatsiyasi bilan bog‘liq barcha cheklovlarni bartaraf 
etish uchun yetarli bo‘lmasligi mumkin. Shuning uchun hududiy effekt, vaqt effektlari va qoldiq diagnostikasi 
birgalikda ko‘rib chiqilgandagina panel natijalari boshqaruv xulosalari uchun yetarli darajada ehtiyotkor talqin 
qilinadi.

X U L O S A  V A  T A K L I F L A R
2010–2024-yillar 14 hududli paneli O‘zbekistonda biznes rivojlanishini ko‘p omilli baholash uchun kengroq 

axborot bazasini beradi. Model tanlash testlari logarifmik FE yondashuvini ishchi variant sifatida qo‘llab-
quvvatlagan, biroq diagnostika kesimlararo bog‘liqlik va qoldiqlar normalligi bo‘yicha qo‘shimcha tekshiruv 
zarurligini ko‘rsatgan. Besh omilli modelning elastikliklari iqtisodiy mazmunli yo‘nalishlarni ko‘rsatsa-da, ular 
shartli bog‘liqlik sifatida talqin qilinishi lozim. Shunday qilib, panel modellashtirishda model tanlovi, diagnostika 
va iqtisodiy talqin yagona jarayon sifatida olib borilishi zarur.

